
Azərbaycan Cənubi Qafqazı sülh və 
əməkdaşlıq bölgəsi kimi görmək istəyir

Bir neçə gün əvvəl respublika-
mızda səfərdə olmuş Litva prezidenti 
Gitanas Nauseda ilə Prezident İlham 
Əliyevin görüşündə və mətbuata 
bəyanatlarında iki ölkə arasındakı 
dostluq münasibətlərindən, müxtəlif 
sahələr üzrə əməkdaşlıqdan söhbət 
açıldı. Dövlətimizin başçısı Litvanın 
Azərbaycan ilə uzun illər ərzində 
strateji tərəfdaş olduğunu, iki ölkə 
arasında uğurlu əməkdaşlıq həyata 
keçirildiyini diqqətə çatdırdı. Gö-
rüş çərçivəsində imzalanan Strateji 
Tərəfdaşlıq üzrə Bəyannamənin 
səmərəli əlaqələrin mahiyyətini 
əks etdirdiyini, bu səfərdən sonra 
isə münasibətlərin yeni səviyyəyə 
yüksələcəyini bildirdi. Bu səfəri 
dostluq və tərəfdaşlıq əlaməti kimi 
dəyərləndirən ölkə başçısı Litva ilə 
Azərbaycanın uzun illərdir ki, strateji 
tərəfdaş olduğunu diqqətə çatdırdı. 

Dövlətimizin başçısı postmüharibə 
dövründə Cənubi Qafqazda yaranmış 

reallıqlar, Ermənistanın işğal etdiyi 
Azərbaycan ərazilərində törətdiyi 
vəhşiliklər və hazırda həmin ərazidə 
aparılan genişmiqyaslı yenidənqurma, 
bərpa-quruculuq işləri barədə də 
məlumat verdi. Bildirdi ki, Azərbaycan 
Cənubi Qafqazın sülh, əməkdaşlıq və 
qarşılıqlı fəaliyyət bölgəsinə çevrilməsi 
üçün öz töhfələrini əsirgəmir. 
Ermənistan isə müxtəlif bəhanələrlə 
sülh müqaviləsini imzalamaqdan ya-
yınır. İkinci Qarabağ müharibəsindən 
sonra Cənubi Qafqazda əməkdaşlıq 
formatını yaratmaq üçün imkan var. 
Təəssüf ki, Ermənistan indiyə qədər 
üçtərəfli qarşılıqlı fəaliyyət formatı-
nın başlanmasına konstuktiv mövqe 
göstərmir. 

 Azərbaycanın tarixi Qələbəsindən 
sonra artıq Cənubi Qafqaz üçün 
sülhə, təhlükəsizliyə və sabitliyə 
sadiqlik nümayiş etdirməyin vaxtıdır. 
Xatırladaq ki, Ermənistan rəsmi olaraq 
sülh müqaviləsi ilə bağlı Azərbaycan 

tərəfindən irəli sürülən beş əsas 
prinsipi qəbul edib. Ölkəmizin təklif 
etdiyi 5 prinsip BMT Nizamnaməsi, 
Helsinki Yekun Aktı və beynəlxalq hü-
quq normalarına tamamilə uyğundur. 
Ermənistanın həmin prinsipləri qəbul 
etdiyini ehtiva edən ilkin mövqeyinə 
sadiq qalması sülh sazişinin imza-
lanması üçün əsas yaradır. Vətən 
müharibəsi qurtaran kimi Azərbaycan 
açıq şəkildə sülh müqaviləsinin 
bağlanmasını və sərhədlərin delimi-
tasiyasına dair birgə komissiyanın 
yaradılmasını dəstəkləməyə baş-
lamışdır. Sərhədlərin delimitasiyası 
artıq başlamalıdır. Təxminən 30 il 
ərzində Ermənistanla dövlət sərhədi, 
o cümlədən Azərbaycanın 20 faiz 
ərazisini təşkil edən digər rayon-
ları işğal altında olub. Buna görə 
sərhədlərin delimitasiyası zərurəti 
yaranıb.

Dövlət başçımız Ermənistanın 
məsuliyyətsiz mövqe nümayiş 

etdirməsinin narahatlıq doğurdu-
ğunu diqqətə çatdırdı. Bildirdi ki, 
Azərbaycan işçi qrupunu vaxtında 
yaratmışdır və nümayəndə heyətini 
ezam etməyə hazır idi. Lakin, apre-
lin 29-da Ermənistan artıq razılaş-
dırılmış görüşü ləğv etdi və mayın 
7-11-də sərhəddə yeni görüşün 
keçirilməsindən də yayındı. Biz isə 
işə başlamaq üçün Ermənistandan 
konkret tarix gözləyirik.

Hazırda işğaldan azad edilmiş 
ərazlərdə bərpa-quruculuq işləri 
geniş miqyas alıb. Bu işlərdə bir sıra 
ölkələrin şirkətləri də fəallıq göstərirlər. 
Həmin şirkətlərin nümayəndələri, 
həmçinin işğaldan azad edilmiş tor-
paqlarımıza səfər edən diplomatlar, 
beynəlxalq ekspertlər və aparıcı me-
dia nümayəndələri erməni vəhşiliyinin 
canlı şahidi olurlar. Təsadüfi deyil ki, 
onlar azad edilmiş şəhərlərdən biri 
olan Ağdamı “Qafqazın Xirosiması” 
adlandırırlar. İşğal nəticəsində hər şey 
dağıdılmış və yerlə-yeksan edilmişdir. 

Dövlət başçımız bir daha 
diqqətə çatdırdı ki, Azərbaycan BMT 
Nizamnaməsinin ölkəmizə verdiyi 
özünümüdafiə hüququndan tam yarar-
lanaraq torpaqlarını işğaldan azad etdi: 
“Azərbaycan təxminən 30 il danışıqlara 
sadiq qaldı. Uzun müddət ərzində 
ölkəmiz Ermənistana qarşı beynəlxalq 
ictimaiyyət tərəfindən sanksiyaların 
tətbiq edilməsinə çağırırdı. Əgər 
sanksiyalar tətbiq edilsəydi, onda, heç 
müharibə də olmazdı. Əfsuslar olsun 
ki, Ermənistana qarşı heç bir sanksi-
ya tətbiq edilmədi. Azərbaycan ərazi 
bütövlüyünü hərbi-siyasi yolla özü 
bərpa etdi. BMT Təhlükəsizlik Şurası-
nın Ermənistanın qoşunlarının dərhal 
çıxarılmasını tələb edən qətnamələrini 
ölkəmiz özü icra etdi”.

Çingiz QƏNİZADƏ, 
Demokratiya və İnsan Hüquqları 

Komitəsinin sədri, hüquq üzrə 
fəlsəfə doktoru

Ermənistan üzərindəki tarixi Qələbədən sonra ölkəmizin 
dünya birliyindəki reytinqi daha da yüksəlmiş və mövqeyi 
möhkəmlənmişdir. Bu gün respublikamız dünyada qalib ölkə 
kimi tanınır. İlyarım əvvəl qazandığımız zəfərdən sonra ölkəmizlə 
əməkdaşlıq etmək istəyən dövlətlərin sayı artır. Prezident İlham 
Əliyevin nüfuzlu beynəlxaq tədbirlərdə iştirakı, o cümlədən xarici 
ölkələrə səfərləri zamanı keçirdiyi görüşlər, imzalanan sənədlər 
zamanı da bunun şahidi oluruq. Qarabağın işğaldan azad 
edilməsindən sonra Şuşada, Cıdır düzündə keçirilən tədbirlərdə, 
həmçinin Suqovuşan su anbarında təşkil olunan beynəlxalq 
idman yarışında müxtəlif ölkələrin nümayəndələrinin iştirakı 
ölkəmizlə əməkdaşlığa olan marağın bariz nümunəsidir.

Ölkəmizin beynəlxalq təşkilatlara 
sədrliyi yüksək qiymətləndirilir

Koronavirus pandemiyasının dün-
yada tüğyan etdiyi bir vaxtda ölkəmiz 
həmin çətin dövrdə sədrlik etdiyi 
Qoşulmama Hərəkatının, o cümlədən, 
Türk Şurasının videoformatda zirvə 
görüşlərini keçirməyə nail olmuşdur. 
Budur, pandemiya təhlükəsi hələ başa 
çatmamış Azərbaycan daha bir quruma 
sədrlik missiyasını öz üzərinə götürdü. 
Bir neçə gün əvvəl Bakıda keçirilən 
İqtisadi Əməkdaşlıq Təşkilatı Parla-
ment Assambleyasının Üçüncü Ümumi 
Konfransında məlum oldu ki, Üçüncü 
Ümumi Konfransda İqtisadi Əməkdaşlıq 
Təşkilatı Parlament Assambleyasına 
sədrlik Pakistan İslam Respublikasının 
Milli Assambleyasından Azərbaycan 
Respublikasının Milli Məclisinə keçib. 
İƏT Parlament Assambleyası mühüm 
regional təşkilatdır və üzv ölkələrlə həm 
ikitərəfli, həm də çoxtərəfli əməkdaşlığın 
inkişafında maraqlıdır.

İƏT PA-nın Bakıda keçirilən Üçüncü 
Ümumi Konfransında ölkəmizin   
COVID-19-la mübarizədə həyata 
keçirdiyi tədbirlər, o cümlədən, bu 
istiqamətdə bir sıra qlobal təşəbbüslər 
irəli sürməsi barədə faktlar diqqətə 
çatdırıldı. Ölkəmiz, həmçinin pandemi-
yadan çox ziyan görən ölkələrə maliyyə 
və humanitar yardım göstərmiş, xəstəlik 

əleyhinə peyvənd ianə etmişdir. 
Konfrans iştirakçılarına Ermənistan 

ordusunun 30 ilə yaxın müddətdə işğal 
altında saxladığı Azərbaycan torpaq-
larında törətdiyi vəhşiliklər barədə də 
məlumat verildi. Nəhayət, 2020-ci ildə 
ölkəmiz Ermənistanın 30 illik işğalına 
son qoydu. 44 gün davam edən Vətən 
müharibəsində rəşadətli Azərbaycan 
Ordusu Ermənistan rəhbərliyini kapi-
tulyasiya aktını imzalamağa məcbur 
etdi. Hazırda işğaldan azad edilmiş 
ərazilərdə genişmiqyaslı yenidənqurma, 
bərpa-quruculuq işləri davam etdirilir.

İƏT PA-nın Üçüncü Ümumi 
 Konfransında iştirak edən Türkiyə, 
Pakistan, İran, Özbəkistan, Qazaxıstan, 
Qırğızıstan və Tacikistan parlament 
nümayəndə heyətlərinin üzvləri işğal-
dan azad edilmiş ərazilərimizə səfərləri 
zamanı bütün bunların canlı şahidi 
oldular. Mayın 18-də həmin nümayəndə 
heyətləri Azərbaycanın mədəniyyət pay-
taxtı Şuşaya səfər ediblər. Parlament 
nümayəndələri Füzuli Beynəlxalq Hava 
Limanının və tikilməkdə olan Laçın 
Hava Limanının maketləri ilə də tanış 
olduqdan sonra Şuşaya yola düşüblər. 
Qonaqlar Qala divarları, şəhərin tarixi, 
işğal dövründəki vəziyyəti və hazırda 
burada aparılan quruculuq işləri ilə tanış 

olublar. Parlament nümayəndələrinin 
diqqətinə çatdırılıb ki, şəhərdəki tarixi 
abidələr və məscidlər Prezident İlham 
Əliyevin və Birinci vitse-prezident 
 Mehriban xanım Əliyevanın birbaşa 
nəzarəti altında bərpa olunur. Qonaqlara 
şəhərdə bərpa olunmuş tarixi abidələr, 
tikiləcək yeni yaşayış binaları barədə də 
məlumat verilib.

Şuşa şəhərində gəzinti zamanı 
qonaqlara ermənilərin mədəniyyət 
abidələrimizə vurduqları ziyan, qədim 
artefaktlarımızı saxtalaşdırmaları barədə 
və bu gün Cıdır düzünün işğaldan 
əvvəl olduğu kimi, yenə də möhtəşəm 
tədbirlərin keçirildiyi məkana çevrilməsi 
barədə məlumat verilib.

Havva MƏMMƏDOVA, 
tarix elmləri doktoru, professor

Son illər Azərbaycan nüfuzlu təşkilatların tədbirlərinin fəal iştirakçısı 
olmaqla yanaşı, həmin qurumların bəzilərinə sədrlik də edib. İndiyədək 
ölkəmiz BMT Təhlükəsizlik Şurasının 2 il qeyri-daimi üzvü olmaqla, iki 
dəfə həmin təşkilata, Avropa Şurasının Nazirlər Komitəsinə, Qoşulmama 
Hərəkatına, Türkdilli Dövlətlərin Əməkdaşlıq Şurasına sədrlik edib. 
Hazırda Qoşulmama Hərəkatına sədrliyni davam etdirir.

Azərbaycan Respublikası  
Nazirlər Kabinetinin Qərarı

№ 206      Bakı şəhəri, 24 may 2022-ci il
“Azərbaycan Respublikası Dövlət Təhlükəsizliyi Xidmətinin hərbi qulluqçularının və 

dövlət qulluqçusu olmayan mülki işçilərinin aylıq vəzifə (tarif) maaşlarının və hərbi qulluq-
çularının hərbi rütbəyə görə maaşlarının məbləğlərinin təsdiq edilməsi, Azərbaycan Respub-
likası Nazirlər Kabinetinin “Azərbaycan Respublikası Dövlət Təhlükəsizliyi Xidmətinin hərbi 
qulluqçularının və dövlət qulluqçusu olmayan mülki işçilərinin aylıq vəzifə (tarif) maaşları-
nın təsdiq edilməsi haqqında” 2018-ci il 10 aprel tarixli 141-6 nömrəli Qərarında dəyişiklik 
edilməsi, “Azərbaycan Respublikası Dövlət Təhlükəsizliyi Xidmətinin aparatının Xüsusi 
təyinatlı idarəsinin hərbi qulluqçularının aylıq vəzifə (tarif) maaşlarının məbləğləri”nin təsdiq 
edilməsi haqqında” 2018-ci il 8 avqust tarixli 347-26 nömrəli, “Azərbaycan Respublikası 
Dövlət Təhlükəsizliyi Xidmətinin hərbi qulluqçularının və dövlət qulluqçusu olmayan mülki 
işçilərinin aylıq vəzifə (tarif) maaşlarının təsdiq edilməsi haqqında” Azərbaycan Respub-
likası Nazirlər Kabinetinin 2018-ci il 10 aprel tarixli 141-6 nömrəli Qərarında dəyişikliklər 
edilməsi haqqında” 2018-ci il 30 avqust tarixli 363-27 nömrəli, “Azərbaycan Respublikası 
Dövlət Təhlükəsizliyi Xidmətinin hərbi qulluqçularının və dövlət qulluqçusu olmayan mülki 
işçilərinin aylıq vəzifə (tarif) maaşlarının təsdiq edilməsi haqqında” Azərbaycan Respub-
likası Nazirlər Kabinetinin 2018-ci il 10 aprel tarixli 141-6 nömrəli Qərarında dəyişiklik 
edilməsi barədə” 2019-cu il 22 aprel tarixli 184-8 nömrəli və “Azərbaycan Respublikası 
Dövlət Təhlükəsizliyi Xidmətinin hərbi qulluqçularının və dövlət qulluqçusu olmayan mülki 
işçilərinin aylıq vəzifə (tarif) maaşlarının təsdiq edilməsi haqqında” Azərbaycan Respublika-
sı Nazirlər Kabinetinin 2018-ci il 10 aprel tarixli 141-6 nömrəli və “Azərbaycan Respublikası 
Dövlət Təhlükəsizliyi Xidmətinin aparatının Xüsusi təyinatlı idarəsinin hərbi qulluqçularının 
aylıq vəzifə (tarif) maaşlarının məbləğlərinin təsdiq edilməsi haqqında” Azərbaycan Respub-
likası Nazirlər Kabinetinin 2018-ci il 8 avqust tarixli 347-26 nömrəli qərarlarında dəyişikliklər 
edilməsi barədə” 2019-cu il 2 may tarixli 206-11 nömrəli qərarlarının ləğv edilməsi haqqın-
da” Azərbaycan Respublikası Nazirlər Kabinetinin 2019-cu il 6 sentyabr tarixli 388 nömrəli 
Qərarında dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

1. Azərbaycan Respublikası Nazirlər Kabi-
netinin 2019-cu il 6 sentyabr tarixli 388 nömrəli 
Qərarı (Azərbaycan Respublikasının Qanunve-
ricilik Toplusu, 2019, № 9, maddə 1542; 2020, 
№ 6, maddə 782; Azərbaycan Respublikası 
Nazirlər Kabinetinin 2022-ci il 15 mart tarixli 
89 nömrəli Qərarı) ilə təsdiq edilmiş 1 nömrəli 
əlavə - “Azərbaycan Respublikası Dövlət 
Təhlükəsizliyi Xidmətinin hərbi qulluqçularının 
aylıq vəzifə (tarif) maaşlarının məbləğləri”ndə 
və 2 nömrəli əlavə - “Azərbaycan Respublikası 

Dövlət Təhlükəsizliyi Xidmətinin dövlət qulluq-
çusu olmayan mülki işçilərinin aylıq vəzifə (tarif) 
maaşlarının məbləğləri”ndə dəyişiklik təsdiq 
edilsin (əlavə olunur, məxfi).

2. Azərbaycan Respublikasının Maliyyə 
Nazirliyinə tapşırılsın ki, bu Qərarın icrası ilə 
əlaqədar tələb olunan vəsaitin ödənilməsi 
məqsədilə müvafiq tədbirlərin həyata 
keçirilməsini təmin etsin.

3. Bu Qərar 2022-ci il martın 17-dən tətbiq 
edilir.

Əli ƏSƏDOV 
Azərbaycan Respublikasının  

Baş naziri

Brüssel prosesi Qafqazda sülhə ümidləri artırır 
Brüsseldə Azərbaycan Prezidenti İlham Əliyevin Avropa İttifaqı 

Şurasının prezidenti Şarl Mişel və Ermənistanın baş naziri Nikol Paşinyan 
ilə bugünlərdə keçirilmiş sayca üçüncü görüşündə əldə olunmuş 
razılaşmalar, müzakirə edilmiş digər məsələlər bu format çərçivəsində 
aparılan danışıqların uğurla nəticələnəcəyinə ümidləri daha da artırdı. 

Aİ liderinin müzakirələrdən sonra 
verdiyi bəyanatda, əsasən, əldə olunan 
anlaşmalar sırasında sərhədlər və sülh 
sazişi kimi aşağıdakı önəmli məsələlər 
diqqət mərkəzində dayanıb: 

– Birincisi, sərhəd məsələləri ilə 
bağlı komissiyaların ilk birgə icla-
sında dövlətlərarası sərhəddə yaxın 
günlərdə baş tutacaq və delimitasiya, 
sabit vəziyyətin ən yaxşı şəkildə necə 
təmin edilməsi ilə bağlı bütün məsələlər 
müzakirəyə çıxarılacaq;

– İkincisi, kommunikasiya, nəqliyyat 
əlaqələrinin açılması istiqamətində 
işlərin davam etdirilməsi zərurəti 
üzərində razılıq əldə edilib və yaxın 
günlərdə baş nazirlərin müavinləri bu 
işi davam etdirəcəklər;

– Nəhayət, liderlər Ermənistan ilə 
Azərbaycan arasında dövlətlərarası 
münasibətləri tənzimləyən gələcək sülh 
müqaviləsinə dair müzakirəni davam 
etdirmək barədə anlaşıblar və yaxın 
həftələrdə xarici işlər nazirlərinin başçı-
lığı ilə nümayəndə heyətləri bu prosesi 
həyata keçirəcəklər

Prinsip etibarı ilə olduqca önəmli 
bu istiqamətlər, ilk baxışdan, bun-
dan əvvəlki danışıqlarda toxunulan 
məsələlərin davamıdır. Burada üzərində 
dayanılmalı məqam oldur ki, məhz 
Ermənistanın daxilindəki siyasi qarışıqlıq, 
baş nazir N.Paşinyana qarşı kənardan 
idərəolunması şübhə yaratmayan 
müxalifətin etirazları, həmçinin məhz bu 
ölkənin məsuliyyətsiz fəaliyyəti nəticəsində 
bundan öncə əldə olunan razılaşmaları 
gerçəkləşdirmək mümkün olmayıb. Aİ 
Şurası prezidenti Şarl Mişelin “biz sıx 
təmasda qalmağa razılaşdıq və iyul-av-
qust aylarına qədər eyni formatda yenidən 
görüşəcəyik” açıqlaması deməyə əsas 
verir ki, bu dəfəki görüş daha məhsuldar 
olub və qeyd olunan razılaşmaların həyata 
vəsiqə qazanması üçün tezliklə real ad-
dımlar atılması gözlənilir. 

Planlaşdırılan növbəti görüşə 
qədər kommunikasiyaların açılması 
istiqamətində daha konkret ikitərəfli 
müzakirələr aparılacaq, o cümlədən, 
Zəngəzur dəhlizinin reallaşdırılması, 
beynəlxalq daşımaların tənzimlənməsi və 
başqa məsələlərlə bağlı irəliləyişlər baş 
verəcək. Eyni zamanda, sərhəd idarəçiliyi, 
təhlükəsizlik, torpaq haqları, həmçinin 
beynəlxalq daşımalar kontekstində 
gömrük prinsipləri barədə müzakirələr də 
intensivləşəcək, əldə olunan razılaşma-
ların gerçəkləşməsi ilə bağlı proses fəal 
fazaya qədəm qoyacaq. 

Ermənistan və Azərbaycan ara-
sında dövlətlərarası münasibətləri 
tənzimləyən gələcək sülh müqaviləsi 
üzrə müzakirələrin davam etdirilməsi ilə 
paralel, Avropa İttifaqının hər iki ölkənin 
əhalisinin uzunmüddətli davamlı sülhə 
hazırlanmasına dəstəyini ifadə etməsi 
də təqdir olunmalı məqamdır. Xatırladaq 
ki, rəsmi Bakı bu məsələ ilə bağlı işlərin 
aparılmasına həmişə öz dəstəyini verib. 
Üçtərəfli görüşdə humanitar sahədə işğal-
dan azad olunmuş ərazilərin minalardan 
təmizlənməsi, itkin düşmüş şəxslərin taleyi 
də yenidən müzakirə olunub ki, bunlar da 
xüsusi önəm daşıyan məqamlardır.

Onu da bildirək ki, Şarl Mişelin ev 
sahibliyi ilə gerçəkləşən görüşdə Qara-
bağda yaşayan ermənilərlə bağlı hansısa 
statusdan deyil, bu icmanın hüquqları 
barədə danışılıb. Avropa İttifaqı preziden-
tinin mətbuata bəyanatında da önə çıxan 
əsas məsələlərdən biri Qarabağdakı etnik 
erməni əhalinin hüquqları və təhlükəsizliyi 
məsələsinin həll olunması, bu xüsusda 
qurumun tərəflərlə birlikdə hər iki ölkənin 
və onların xalqlarının rifahı naminə iqtisadi 
inkişafı təşviq etməyə çalışan İqtisadi 
Məşvərət Qrupunun işini inkişaf etdirəcəyi 
ilə bağlıdır. Məsələyə Azərbaycanın 
maraqları kontekstindən yanaşsaq, bu 
müzakirələr zamanı “Dağlıq Qarabağ” 
ifadəsi işlədilməyib, yalnız Qarabağ deyilib. 

Bu, bir daha, öncəki görüşlərdə olduğu 
kimi, bu dəfə də status məsələsinin, 
ümumiyyətlə, müzakirə olunmadığını, 
Azərbaycanın bununla bağlı birmənalı 
mövqeyinin tam qəbul edildiyini təsdiqləyir. 
Bəyanatdan da göründüyü kimi, bu yöndə 
məsələlərin müzakirəsi zamanı yalnız 
Azərbaycanda yaşayan erməni əhalinin 
hüquqları barədə danışılıb. Bunu isə 
Azərbaycan özü həmişə ifadə edib və 
44 günlük Vətən müharibəsindən sonra 
dəfələrlə Xankəndində olan ermənilərin 
təhlükəsizliyinə təminat verəcəyini açıq 
şəkildə ortaya qoyub.

5 saat çəkən Brüssel görüşünün 
nəticələrini ümumiləşdirsək, bir daha 
aydın olur ki, Azərbaycanın mövqeyi 
verilən bəyanatda əks olunub: Azərbaycan 
postmüharibə dövründə irəli sürdüyü 
təkliflərə sadiqdir və müzakirələr də bu 
çərçivədən kənara çıxmır. Sərhədlərin 
və ərazi bütövlüyünün tanınması, kom-
munikasiyaların açılması, Zəngəzur 
dəhlizi layihəsinin gerşəkləşməsi, 
üçtərəfli bəyanatların tam şəkildə həyata 
keçirilməsi, münasibətlərin beynəlxalq 
hüquq prinsipləri əsasında normallaşması 
Azərbaycanın dəyişməyən mövqeyidir. 
Bu mövqe indiyə qədər beynəlxalq dəstək 
qazanıb və Avropa İttifaqının timsalında 
davam etdirilən müzakirələrin detalları da 
bu dəstəyin real ifadəsidir.

Elman BABAYEV, 
Əməkdar jurnalist

“Zabit kadr hazırlığında və Xəzər  
bölgəsinin hərbi-dəniz müdafiəsində 

Azərbaycanın rolu (1939–1945)” 
monoqrafiyası çapdan çıxıb

“Zabit kadr hazırlığında və Xəzər bölgəsinin hərbi-dəniz 
müdafiəsində Azərbaycanın rolu (1939–1945)” monoqrafiyası 
çapdan çıxıb.

Monoqrafiyanın müəllifi Silahlı 
Qüvvələrin Hərbi Akademiyasının “Ad-
yunktura və elm” şöbəsinin hərb tarixi üzrə 
professoru, “Dərbənd” Xeyriyyə İctimai 
Birliyinin sədri, ehtiyatda olan birinci 
dərəcəli kapitan, tarix elmləri doktoru Nu-
rulla Əliyevdir. Nəşrin hərbi məsləhətçisi 
Silahlı Qüvvələrin Hərbi Akademiyasının 
rəisi, professor, general-leytenant Heydər 
Piriyev, elmi redaktoru – AMEA-nın 
A.A.Bakıxanov adına Tarix İnstitutunun 
Qarabağ tarixi şöbəsinin müdiri, tarix üzrə 
elmlər doktoru Qasım Hacıyev, rəyçiləri  
AMEA Milli Azərbaycan Tarixi Muzeyinin 
şöbə müdiri, tarix üzrə fəlsəfə dokto-
ru, dosent Səbuhi Əhmədov və AMEA 
A.A.Bakıxanov adına Tarix İnstitutunun 
əməkdaşı, tarix üzrə fəlsəfə doktoru, do-
sent Nərminə Əmirbəyovadır.

Azərbaycan tarixən coğrafi mövqeyinə 
görə Xəzər hövzəsində hegemonluq 
uğrunda mübarizə aparan əsas geosiyasi 
qüvvələrin maraq dairəsində olub. İkinci 

Dünya müharibəsi illərində də Azərbaycan 
bu bölgədə hərbi–siyasi hadisələrin 
mərkəzində olub və xalqımız faşizm 
üzərində tarixi Qələbəyə sanballı töhfələr 
verib. İkinci Dünya müharibəsi Azərbaycan 
xalqının fədakarlığını və cəsarətini bir 
daha nümayiş etdirdi.

Oxuculara təqdim olunan monoqra-
fiyada müharibə illərində Xəzər hövzəsi 
uğrunda böyük dövlətlərin apardıqları 
geosiyasi rəqabət bu bölgədə yaşanan 
tarixi hadisələr prizmasından təhlil olunub. 
Əsərdə Azərbaycan xalqının həm cəbhə 
bölgələrində, həm də arxa cəbhədə 
böyük qəhrəmanlıq və igidlik nümunələri 
göstərməsi barədə də ətraflı məlumat 
verilib. 

Zəngin arxiv sənədləri əsasında 
hazırlanmış monoqrafiyada bu dövrdə 
Azərbaycanın bölgənin hərbi-dəniz 
müdafiəsində rolu və Bakının hərbi-
strateji əhəmiyyəti, onun Sovet Ordusu və 
Hərbi–Dəniz Qüvvələri üçün zabit kadrları 

hazırlanması mərkəzinə çevrilməsi barədə 
təhlillər aparılıb. 

Kitabda İkinci Dünya müharibəsi 
dövründə Xəzər bölgəsində baş vermiş 
tarixi hadisələr ümumiləşdirilmiş formada 
və xronoloji ardıcıllıqda təqdim olunub. 

Nəşr Azərbaycanın mülki ali və xüsusi 
təyinatlı təhsil müəssisələrinin müəllimləri, 
tələbələri, dinləyiciləri və geniş oxucu 
kütləsi üçün nəzərdə tutulub. Kitabdan 
gənc nəslin vətənpərvərlik ruhunda 
tərbiyəsi işində də istifadə oluna bilər.

AZƏRTAC

Əlilliyi olan şəxslərin peşəkar inkişafına yönələn layihənin 
iştirakçılarına sertifikat və təşəkkürnamələr verilib

Əmək və Əhalinin Sosial Müdafiəsi Nazirliyi, “PAŞA Bank” və ADA 
Universitetinin birgə icra etdiyi, əlilliyi olan şəxslərin peşəkar inkişafına, 
bilik və bacarıqlarının artırılmasına xidmət edən “PAŞA Bank ilə başla” 
layihəsinin yekunlarına dair tədbir keçirilib.

Tədbirdə əmək və əhalinin sosial 
müdafiəsi nazirinin müavini Anar Əliyev 
ölkəmizdə əlilliyi olan şəxslərin sosial 
müdafiəsinin, onların cəmiyyətə inteq-
rasiyasına və məşğulluğuna dəstək 
verilməsinin Prezident İlham Əliyevin 
sosial siyasətinin mühüm tərkib hissəsi 
olduğunu vurğulayıb. 

Nazir müavini həmin sahələrdə ardıcıl 
addımlar atıldığını deyib. Eyni zamanda, 
Birinci vitse-prezident Mehriban Əliyevanın 
təşəbbüsü ilə yaradılan DOST İnklüziv 
İnkişaf və Yaradıcılıq Mərkəzinin əlilliyi 
olan şəxslərin cəmiyyətə inteqrasiyasında 
önəmli rola malik olduğunu vurğulayıb.

Bildirib ki, “PAŞA Bank”ın Korpora-
tiv Sosial Məsuliyyət layihələrindən biri 
olan, Əmək və Əhalinin Sosial Müdafiəsi 
Nazirliyi və ADA Universiteti ilə birgə icra 
olunan “PAŞA Bank ilə başla” layihəsi də 
əlilliyi olan şəxslərin bilik və bacarıqlarının, 

məşğulluq imkanlarının artırılmasına öz 
töhfəsini verir.

Paşa Bankın İdarə Heyətinin üzvü 
Cəlal Orucov və ADA Universitetinin 
prorektoru Fariz İsmayılzadə layihənin 
ölkəmizdə həssas əhali qrupları, o 
cümlədən əlilliyi olan şəxslərlə bağlı 
aparılan dövlət siyasətinin icrasına dəstək 
məqsədi daşıdığını vurğulayıblar.

Qeyd olunub ki, layihə üzrə 5 
sahə (“SQL proqramlaşdırma”, “Help 
desk”, “Çağrı mərkəzi”, “Qrafik dizayn”, 
“Rəqəmsal marketinq”) üzrə təlimlər keçiri-
lib. Təlimlərin yekununda bilik səviyyəsinin 
yoxlanılması məqsədilə keçirilən imtahan-
lardan 68 nəfər uğurla keçib. Layihənin 
yekun mərhələsində 20 iştirakçı isə bir 
neçə şirkətdə təcrübə qazanmaq imkanı 
və iş yeri əldə edib.

Həmçinin “Korporativ DOST” könüllü 
altproqramı çərçivəsində də layihə üzrə 7 

sessiyadan  ibarət təlimlər təşkil olunub. 
Təlimlərdə əlilliyin qiymətləndirilməsi 
strategiyaları və tibbi-sosial reabilitasiya, 
DOST Agentliyi tərəfindən əlilliyi olan 
şəxslərə göstərilən xidmətlər, əlilliyi olan 
şəxslərin işə qəbul proseduru, sosial 
xidmət sahəsində əlilliyi olan şəxslərə 
göstərilən xidmətlər və s. mövzular tədris 
olunub.

Təlimçilər və layihə iştirakçıları çıxış 
edərək əlilliyi olan şəxslərin peşəkar 
inkişafı, bilik və bacarıqlarının artırılması 
üçün belə tədbirlərin böyük rol oynadığını 
bildiriblər.

 Sonra layihə iştirakçılarına sertifikatlar 
və təşəkkürnamələr təqdim edilib. Əlilliyi 
olan şəxslər layihənin onların peşəkar 
inkişafına verdiyi dəstəkdən məmnunluq 
ifadə ediblər.

Tədbirin sonunda DOST İnklüziv 
İnkişaf və Yaradıcılıq Mərkəzində musiqi 
istiqaməti üzrə təlim keçən əlilliyi olan 
şəxslərin ifasında konsert proqramı təqdim 
olunub, xatirə şəkli çəkilib. 

